                                                                                                               መቅድም
የኢትዮጵያ ፌዴራላዊ ዴሞክራሲያዊ ሪፐብሊክ መንግስት ወጣቶች ዴሞክራሲያዊ አመለካከት፣ የሙያ ብቃት፣ ክህሎትና መልካም ሥነ-ምግባር ያላቸው ዜጎች ሆነው ሀገሪቱ በተያያዘችው የዴሞክራሲ ሥርዓት ግንባታና የልማት እንቅስቃሴዎች በብቃት፣ በንቃትና በስፋት ተሳትፈው ከውጤቱም ተጠቃሚ እንዲሆኑ ለማድረግ ትኩረት ሰጥቶ በመንቀሳቀስ ላይ ይገኛል፡፡ ለዚህም ተልዕኮ ዕውን መሆን የነበሩትን ተቋማዊና ፖሊሲያዊ ክፍተቶች በቅድሚያ መሙላት የግድ ስለነበር በፌዴራል ደረጃ የወጣቶችን ጉዳይ የሚከታተል፣ የሚመራና የሚያስተባብር የወጣቶች፣ የስፖርትና የባህል ሚኒስቴር እና በብሔራዊ ክልሎች የወጣቶች ቢሮዎች እንዲደራጁ ተደርጓል፡፡ የወጣቶች፣ የስፖርትና የባህል ሚ/ር ከተሰጠው ሥልጣንና ተግባር የመጀመሪይው ደግሞ ብሔራዊ የወጣቶች ፖሊሲ ማውጣት ነው፡፡ በዚሁ መሰረት ፖሊሲውን ለመቅረጽ መ/ቤቱ ከተለያዩ አካላት የተውጣጣ ግብረ ኃይል በማቋቋም ለፖሊሲው መነሻ የሚሆን የወጣቶች ገጽታ አጠቃላይ ጥናት አካሂዷል፡፡ ከጥናቱ በመነሳት የፖሊሲ ማዕቀፍ በመቅረጽ፣ በክልሎችና በሀገር አቀፍ ደረጃ ጉዳዮ የሚመለከታቸው አካላት እንዲወያዩበት በማድረግ የባለድርሻና ተባባሪ አካላት ተሳትፎ እንዲኖር ጥረት አድርጓል፡፡ በውይይቶች ከተሳተፉት አካላት መካከል ከግማሽ በላይ ወጣቶች እንዲሆኑም ተደርጓል፡፡

ፖሊሲው በዋናነት ወጣቶች በዴሞክራሲያዊ ሥርዓትና መልካም አስተዳደር እንዲሁም በልማት ግንባታ ሂደቶች ውስጥ በተደራጀ አኳኋን ተሳትፎ አድርገው ከልማት ውጤቱም በተገቢው መንገድ ተጠቃሚ እንዲሆኑ ያለመ ነው፡፡

የወጣቶች ተሳትፎና ተጠቃሚነት ለማጋገጥ ወጣቶች ራሳቸውን በማደራጀትና በማብቃት የመሪነት ሚና ወጫወት የሚገባቸው መሆኑ ባያጠያይቅም፣ ይህን ጥረታቸውን በመደገፍ ረገድ ጉዳዩ የሚመለከታቸው አካላት በሙሉ በተቀናጀ አኳኋን ተንቀሳቅሰው አቅማቸውን የመገንባትና የማብቃት ኃላፊነት ይጠበቅብናል፡፡ ይህን የተቀናጀ እንቅስቅሴ ለመምራት ይህን የወጣቶች ፖሊሲ መቅረጽ አስፈልጓል፡፡ ፖሊሲው መጋቢት 3 ቀን 1996 በተካሄደው የኢ.ፌ.ዴ.ሪ. የሚኒስትሮች ም/ቤት 1ዐዐኛው መደበኛ ስብሰባ ላይ ፀድቋል፡፡

በዚህ አጋጣሚ በፖሊሲ ቀረፃው ሂደት ሙያዊና ቴክኒካዊ ዕገዛ በመስጠት ሰፊ ተሳትፎ የነበራቸውን የግብረ-ኃይል አባላትና የወከሏቸውን መንግስታዊና መንግስታዊ ያልሆኑ ድርጅቶችን እንዲሁም በቀጥታም ሆነ በተዘዋዋሪ መንገድ ለፖሊሲው ቀረፃ ድጋፍ ላደረጉ አካላት በሙሉ ሚ/ር መ/ቤቱ እያመሰገነ፣ ለፖሊሲው ተፈፃሚነት ሁሉም የበኩሉን እንዲያደርግ ጥሪያችንን እናቀርባለን፡፡

ክፍል አንድ

መግቢያ

መመ
መወ
መበኢትዮጵያም ሆነ በሌሎች ሀገሮች የሚገኙ የተለያዩ ማኀበረሰቦችና ባህሎች ስለወጣትነት ያላቸው ግንዛቤ እና አመለካከት እንደየኢኮኖሚያዊና ማኀበራዊ እድገታቸው የሚለያይ በመሆኑ ለወጣትነት አንድ ወጥ የሆነ ትርጉም አልተገኘለትም፡፡ ወጣትነትን በሕፃንነት የመጨረሻና በጐልማሳነት የመጀመሪያ ዕድሜዎች መካከል የሚገኙ አድርገው የሚተረጉሙ አሉ፡፡ አንዳንዶች ደግሞ  በሕፃንነት የዕድሜ ክልል የሚገኙ ልጆች በኀብረተሰቡ ውስጥ የጐልማሳነት መገለጫ የሚባሉ ተግባራትን ማከናወን ሲጀምሩ ወጣት ብለው ይጠሯቸዋል፡፡ በሌላ በኩልም ከሥነ-ሕይወታዊ ዕድገት ጋር  በማያያዝ  በአካል  መዳበርን፣  ለአካለ መጠን መድረስንና እነዚህኑ አካላዊና ሥነ-ልቦናዊ ለውጦችን የወጣትነት ዘመን ምልክት የሚያደርጉም አሉ፡፡  ከነዚህ ሁሉ ለጥናትና ምርምር እንዲሁም ለፖሊሲ ዓላማ አመቺ ሆኖ የተገኘው  በዕድሜ ላይ  የተመሰረተ ትርጓሜ ነው፡፡
በሌሎች አገሮችም ሆነ በአገራችን የተለያዩ መንግስታዊና መንግስታዊ ያልሆኑ ድርጅቶችና ሲቪክ ማሕበራት ከቆሙለት ዓላማና ከሚያከናውኑት ተግባር አኳያ ወጣትነት ለሚለው ፅንሰ ሃሳብ የተለያየ የዕድሜ ክልል ይጠቀማሉ፡፡ ለምሳሌ፤የተባበሩት መንግስታት ድርጅት ከ15-24ዓመት፣ የዓለም ጤና ድርጅት ከ1ዐ-24ዓመት፣ የኢትዮጵያ የማሕበራዊ ደህንነትና ልማት ፖሊሲ ከ15-24ዓመት የዕድሜ ክልል ውስጥ የሚገኝ ማንኛውም ሰው ወጣት በማለት ይተረጉማሉ፡፡

የሌሎች አገሮች ተሞክሮዎችን ስንመለከትም ወጣት የሚባለው የሕብረተሰብ ክፍል የተለያየ የዕድሜ ክልል ይዞ እናገኘዋለን፡፡ ለአብነት ያህልም ዑጋንዳ ከ12-3ዐ፣ ሞሪሸስ ከ14-29፣ ደቡብ አፍሪካ ከ14-28፣ ህንድ ከ15-35፣ ናይጄሪያ ከ18-35፣ ጅቡቲ ከ16-3ዐ ያሉትን የዕድሜ ገደቦች ወጣትነትን ለመተርጐም ተጠቅመውበታል፡፡

እነዚህን ከተለያዩ አቅጣጫዎች የተሰጡ የዕድሜ ገደቦችንና የሀገራችንን ነባራዊ ሁኔታ ከግምት ውስጥ በማስገባት፣ ሀገራችን ከተያያዘችው የዴሞክራሲ ሥርዓትና  የልማት ግንባታ አንጻር ወጣቶችን አንቀሳቅሶ እምቅ አቅማቸውንና ችሎታቸውን ለመጠቀም ይቻል ዘንድ በዚህ የወጣቶች ፖሊሲ ወጣት ማለት ከ15-29 ዓመት ባለው የዕድሜ ክልል ውስጥ የሚገኙ የኀብረተሰብ ክፍሎችን የሚያጠቃልል ይሆናል፡፡

ለአንድ አገር ፖለቲካዊ፣ ኢኮኖሚያዊ፣ ማኀበራዊና ባህላዊ ልማት የሁሉም የኀብረተሰብ ክፍል ንቁ ተሳትፎ አስፈላጊ መሆኑ እሙን ነው፡፡ ወጣቶች ደግሞ አዳዲስ ሀሳቦችን ለመቀበል እንዲሁም የፈጠራና የማምረት እምቅ አቅም ያላቸው በመሆኑ በሁሉም የልማት ዘርፎች ውስጥ የላቀ ሚና ሊጫወቱ ይችላሉ፡፡ እምቅ ሀይላቸውንና ችሎታቸውን በተግባር ለማዋል ምቹ አካባቢያዊ ሁኔታዎችን ይፈልጋሉ፡፡ ይህ ሳይሆን ቀርቶ ፍላጐቶቻቸውን እውን ለማድረግ የሚያስችሏቸው ሁኔታዎች ካልተፈጠሩላቸው ግን ፈጥነው  ተስፋ በመቁረጥ እና ሁሉንም ነገር በመተው የኀብረተሰቡን እንቅስቃሴ በገለልተኛነት ከርቀት ሊመለከቱ ይችላሉ፡፡ አልፈውም ለማኀበራዊ ጠንቆች ይጋለጣሉ፡፡ ስለሆነም በርካታ አገሮች ለወጣት ጉዳዮች ልዩ ትኩረት በመስጠት በባለቤትነት የሚከታተሉ ተቋሞችን በማቋቋም፣ ፖሊሲና ስትራቴጂዎችን በማውጣት የተደራጀና የተቀናጀ እንቅስቅሴ በማድረግ ላይ ይገኛሉ፡፡

በአገራችን የወጣት ጉዳዮችና አደረጃጀት ተገቢው ትኩረት ካለማግኘቱ የተነሳ በወጣቶች፣ በቤተሰብ፣ በህበረተሰብ፣ በሌሎች ተባባሪ አካላት እና በመንግስት መካከል የጋራ ትብብርና ቅንጅት ተፈጥሮ በተፈለገው መጠን ሲሰራበት አልነበረም፡፡ ምንም እንኳን የተለያዩ መንግስታዊ ተቋማት ከተቋቋሙበት አላማ አኳያ በተናጠል ባወጡዋቸው ፖሊሲዎች ውስጥ የወጣቶችን ችግሮች፣ ፍላጐቶችና ራዕዮች በተበታተነ ሁኔታ እየተተገበሩ ቢገኙም እነዚህ ጥረቶች በተሟላና በተቀናጀ ሁኔታ እየተከናወኑ አይደሉም፡፡ በዚህም ምክንያት ወጣቶች በሀገር ግንባታ ሂደት ውስጥ ብቃት ባለው መልኩ ተሳትፈው፣ ኢኮኖሚያዊና ማኀበራዊ ልማትን በማፋጠን የራሳቸውንና የኀብረተሰባቸውን ጥቅም ለማረጋገጥ የሚያስችሉ ፈርጀ-ብዙ ተግባራትን ለማከናወን ሁኔታዎች አልተመቻቹላቸውም፡፡

ስለሆነም የኢትዮጵያ ፌዴራላዊ ዴሞክራሲያዊ ሪፐብሊክ መንግስት እነዚህን ችግሮች በማጤንና ለጉዳዩ ልዩ ትኩረት በመስጠት የወጣቶች፣ የስፖርትና የባህል ሚኒስቴርን አቋቁሟል፡፡ በተመሳሳይ ሁኔታም በክልሎች የወጣቶች ቢሮዎች እንዲደራጁ ተደርጓል፡፡ የወጣቶችን ችግሮች ለማቃለል አስፈፃሚ አካላትን ማደራጀቱ ብቻ በቂ ባለመሆኑና በተለያዩ አካላት በተናጠል እየተደረጉ ያሉትን ጥረቶች በማስተባበርና በማቀናጀት ወጣቶች በአገራቸው የልማትና የዴሞክራሲያዊ ስርዓት ግንባታ ትርጉም ያለው ውጤት ለማስመዝገብና ከውጤቱም ተጠቃሚ ለመሆን የሚያስችላቸው ሁሉን አቀፍ የሆነ ብሔራዊ የወጣቶች ፖሊሲ ማውጣት አስፈላጊ ሆኗል፡፡

በተለይም ደግሞ ዛሬ በአገራችን የተፈጠሩትን ምቹ የፖለቲካ ሁኔታዎች፣ ለልማት የሚበጁ ፖሊሲዎችና ስትራቴጂዎች  ተነድፈው ተግባር ላይ እንዲውሉ መደረጋቸውና ፖሊሲዎቹንም በብቃት ለማስፈፀም የአቅም ግንባታ ስራዎች ከመቼውም ጊዜ በላይ ከፍተኛ ትኩረትና ቅድሚያ ተሰጥቷቸው ተግባራዊ እንዲሆኑ መንግስት ቁርጠኛ አቋም መወሰዱ ወጣቶች የእነዚህ ሁሉ ጥረቶች ተሳታፊና ተጠቃሚ የሚሆኑበት ሁኔታ ለማመቻቸት የሚያግዝ ሀገር አቀፍ ፖሊሲ መቅረጽ ለነገ የሚባል አይደለም፡፡

ሚኒስቴር መሥሪያ ቤቱም ከተሰጠው ተግባርና ኃላፊነት አኳያ ወጣቶች በሀገር ጉዳይ ላይ የጋራ ራዕይና አመለካከት ፈጥረው፣ በራሳቸውና በሀገራቸው ጉዳዮች ላይ የባለቤትነት ስሜት ኖሯቸው በሀገሪቱ ፖለቲካዊ፣ ኢኮኖሚያዊ፣ ማኀበራዊና ባህላዊ ልማቶች የበኩላቸውን ተሳትፎ እንዲያደርጉና ከውጤቱም በተገቢው መንገድ ተጠቃሚ እንዲሆኑ የሚያስችላቸውን የወጣቶች ፖሊሲ በመንደፍ ምቹ ሁኔታዎች መፈጠር እንዳለበት በማመን እነሆ ይህን ብሔራዊ የወጣቶች ፖሊሲ አዘጋጅቷል፡፡

ይህ ብሔራዊ የወጣቶች ፖሊሲ ጉዳዩ የሚመለከታቸውን የሚኒስቴር መ/ቤቶችና መንግስታዊ ያልሆኑ ተቋማት ባለሙያዎች እንዲሁም የወጣት ማህበራት ተወካዮች ያካተተ ግብረ-ኅይል በማቋቋም ባደረገው ጥናት ላይ የተመሰረተ ነው፡፡ ለጥናቱ በግብአትነት የዋሉት መረጃዎች የሁለተኛ ደረጃ የመረጃ ምንጮች በመሆናቸው የራሳቸው ውስንነት ያላቸው ቢሆኑም መረጃዎቹ ያሉትን አጠቃላይ ሁኔታዎች በማመላከት ለፖሊሲው ቀረፃ ጠቃሚ መነሻ ሆነው አገልግለዋል፡፡ የፖሊሲውን አስፈፃሚ አካላት ሚና ከወዲሁ ከፍ ለማድረግና የባለቤትነት ስሜት ለመፍጠር እንዲቻል በክልሎችና በሀገር አቀፍ ደረጃ የባለድርሻና ተባባሪ አካላትን አስተያየቶች ማሰባሰብ የሚያስችሉ ልዩ ልዩ የውይይት መድረኮችም ተዘጋጅተዋል፡፡ በነዚህ መድረኮችም የጉዳዮ ባለቤት የሆኑት ወጣቶች ከተሳታፊዎቹ ከግማሽ በላይ በሆነ ቁጥር ተወክለው ነፃ በሆነ መልክ ሃሳቦቻቸውን ሰጥተውበታል፡፡

ፖሊሲው መግቢያውን ጨምሮ በስምንት ክፍሎች የተደራጀ ሲሆን፣ በክፍል ሁለት የወጣቶች አጠቃላይ ገጽታ፣ በክፍል ሶስት የፖሊሲው ራዕይና ዓላማ፣ በክፍል አራት የፖሊሲው መሠረታዊ መርሆዎች፣ በክፍል አምስት ዋና ዋና የፖሊሲ ጉዳዮች፣ በክፍል ስድስት የማስፈፀሚያ ስልቶች፣ በክፍል ሰባት አፈፃፀሙን በተመለከተ የተለያዩ አካላት ኀላፊነቶች፣ በመጨረሻም በክፍል ስምንት ልዩ ልዩ ጉዳዮች ተካተዋል፡፡

ክፍል ሁለት

የኢትዮጵያ ወጣቶች አጠቃላይ ገጽታ፣
ወጣቶች ከጠቅላላ የኢትዮጵያ ሕዝብ ቁጥር ከፍተኛውን ድርሻ እንደሚይዙ በተለያዩ ዓመታት የተካሄዱ የሕዝብ ቆጠራዎችና ትንበያዎች ያሳያሉ፡፡ ለአብነትም በ1992 ዓም. በተደረገው የሕዝብ ብዛት ትንበያ መሰረት ጠቅላላ የሕዝቡ ቁጥር 63.5 ሚሊዮን እንደሚሆን የተገመተ ሲሆን ከዚሁ አኃዝ 17.9 ሚሊዮን ወይም 28.2% (14.2% ወንድና 14.ዐ % ሴት) የሚሆኑት ወጣቶች ነበሩ፡፡ ከነዚህም መካከል 18.6% ወንድ እና 14% ሴት እንደሚሆንና ከነዚህም መካከል 18.6% የከተማ ቀሪው 81.4% የገጠር ወጣቶች እንደሚሆኑ ተገምቷል፡፡
የኢትዮጰያ ወጣቶችን የፖለቲካ ተሳትፎ በተመለከተ በተለያዩ የፖለቲካ ስርዓቶች እንዲሁም ታሪካዊ ወቅቶች ዘርፈ-ብዙ ተግባራትን ያከናወኑ እንደነበር መገንዘብ ይቻላል፡፡ ሀገርን የሚመለከቱ የጋራ ጉዳዮች በሚያጋጥሙበት ጊዜ በአንድነት መንቀሳቀሳቸው የነበረና ያለ ህያው ታሪካቸው ነው፡፡ ዘመናዊ ትምህርት የማግኘት ዕድል ባልነበረበት ዘመን በግብርናና በዕደ-ጥበብ በመሠማራት አገራቸውን ከመገንባት ጐን ለጐን የውጭ ወራሪን ይከላከሉም ነበር፣ ዘመናዊ ትምህርት ከተጀመረ ወዲህ ደግሞ ሁለንተናዊ ጭቆናን በመቃወም ለኢኮኖሚያዊና ማህበራዊ ልማት፣ ለፍትህ፣ ለዴሞክራሲና ለተሻለ አስተዳደር በጽናት ታግለዋል፡፡

ወጣት ተማሪዎች በተለይ ከ1953 ዓ.ም. ወዲህ ባሉት ዓመታት ውስጥ ኀብረተሰቡን በንቃትና በስፋት በመንቀሳቀስ የትግል ፋና ወጊ ሆነዋል፡፡ የኢትዮጵያ ወጣት ተማሪዎች፣ ወጣት ሠራተኞችና ወጣት ገበሬዎች፤ በአንድ በኩል በራሳቸው ተነሳሽነት ከመንግስት ዕውቅና ውጪ በሌላ በኩል ደግሞ በመንግስት ድጋፍ በቅርጽና በይዘት የተለያዩ ዓላማዎች በነበሯቸው ማኀበራት፣ ድርጅቶችና ስብስቦች በመታቀፍ በሀገሪቱ ፖለቲካዊ፣ ኢኮኖሚያዊ፣ ማህበራዊና ባህላዊ ልማት በመሳተፍ የበኩላቸውን ሚና ተጫውተዋል፡፡ የመሬት ጥያቄን፣ ብልሹ የአገዛዝ ሥርዓትን ለማስወገድ እና መሰል የሕዝቦችን ጥያቄዎች በማንገብ ለውጥ ለማምጣት እጅግ የመረረ ትግል አካሂደዋል፡፡ የሕይወት መስዋዕትነትም ከፍለዋል፡፡ ይህም ሲሆን ከ1966-1983 ዓ.ም. ባለው ጊዜ ውስጥ የወጣቶች አደረጃጀትና እንቅስቃሴዎች ሁሉ በወቅቱ ከነበረው የፖለቲካ አመለካከትና ፍላጐት ጋር እንዲጣመሩና የነበረውን ስርዓት በቅርብ ሊያገግሉ በሚችሉበት መንገድ በመቃኘታቸው ወጣቶች ከዴሞክራሲያዊ አሠራር ተገልለው የታዩበት ወቅት እንደነበር የቅርብ ጊዜ ትውስታ ነው፡፡ በዚህ ፈታኝ ወቅትም ሥርዓቱን በመቃወም 
አያሌ ወጣቶች ለሕዝቦች ሰብአዊና ዴሞክራሲያዊ መብቶች መከበር የሕይወት መስዋዕትነት እስከመክፈል ድረስ ታግለዋል፡፡ ይህም ረጅም የትግል ጉዟቸውና መስዋዕትነታቸው አገራችንን አሁን ለምትገኝበት የዴሞክራሲያዊ ስርዓት ግንባታ አድርሷታል፡፡

በሀገሪቱ  ከሚኖረው  አጠቃላይ  ህዝብ  ውስጥ  44% የሆነው ከድህነት ወለል በታች የሚገኝ እንደሆነ 
መረጃዎች ያመለክታሉ፡፡ በዚህ የድህነት ሁኔታ በከፍተኛ ደረጃ እየተጠቃ የሚገኘው ወጣት የህብረተሰብ ክፍል መሆኑም ገሀድ ነው፡፡ በሀገራችን ተንሰራፍቶ የሚገኘው ሥራ አጥነት ዋናው የድህነት ደረጃ ጋር በተያያዘ ሁኔታ የሰው ኃይል ዝግጅቱና አቅርቦቱ ከሥራ ሥምሪት ፍላጎት ጋር ባለመጣጣሙ ከጊዜ ወደ ጊዜ ክፍተቱ እየጨመረ መጥቱል፡፡ እ.ኤ.አ. በ1999 በማዕከላዊ ስታቲስቲክስ ባለስልጣን በተካሄደው አገር አቀፍ የሰው ኃይል ጥናት መሠረት በሀገራችን ከ15 እስከ 64 ዓመት ባለው የእድሜ ክልል የሚገኙ 1,89ዐ,249 ሰዎች ሥራ አጥ መሆናቸው የታወቀ ሲሆን፤ ከዚህ ውስጥ 1,26ዐ,177 (67%) የሚሆኑት ወጣቶች ናቸው፡፡ ከነዚህ መካከል የሴት ወጣት ሥራ አጦች ብዛት 899,426 (71.4%) የወጣት ወንድ ሥራ አጦች ደግሞ ቀሪውን 36ዐ,751  (28.6%) ይይዛሉ፡፡ በዚህ መሠረት ከሀገሪቱ ወጣት ሥራ አጦች መካከል አብዛኛዎቹ ወጣት ሴቶች መሆናቸው ደግሞ ሴቶች ምን ያህል የችግሩ ዋነኛ ተጠቂዎች እንደሆኑ ያሳያል፡፡ በተጨማሪም ችግሩን ለመቅረፍ ያለው አመለካከት፣ በተለይም ሥራ አጥነትን በመንግስት አቅም ብቻ የሚፈታ አድርጎ የማየት ጭምር መሆኑም ችግሩ የበለጠ እንዲባባስ ምክንያት ሆኗል፡፡
በገጠርም ሆነ በከተማ መደበኛ ባልሆነው የሥራ ዘርፍ ውስጥ ተሰማርተው ያሉትን ወጣቶች ሁኔታ በሚመለከት የተሟላ መረጃ ባይገኝም በአሁኑ ወቅት በገጠር የሚገኙ ወጣቶች ከግብርና ሥራ ውጪ ሊሰማሩ እንደሚችሉ ይገመታል፡፡ በተመሳሳይ ሁኔታ በከተሞች አካባቢ መደበኛ ባልሆነው የሥራ ዘርፍ ተሰማርተው የሚገኙ ወጣቶችን ለማወቅ በተደረገ አንድ ጥናት መሰረት በዚህ ዘርፍ ከተሰማሩት 146,46ዐ ሰዎች መካከል 64,441 ወይም 44% ወጣቶች መሆናቸው ታውቋል፡፡
ቁጥራቸው እጅግ ከፍተኛ ከሆነው የገጠር ወጣቶች መካከልም በድህነት ምክንያትና የተሻለ ሕይወት እናገኛለን በሚል ተስፋ ወደ ከተማ እየፈለሱ ናቸው፡፡ በከተማም ሥራ የማግኘት ዕድላቸው የተጣበበ በመሆኑና እንደተመኙትም ሆኖ ስለማያገኙት ዕጣ ፈንታቸው ለልዩ ልዩ ማህበራዊ ጠንቆች እና ለኤች.አይ.ቪ/ኤድስ መጋለጥ ሆኗል፡፡

ቀደም ሲል በሀገራችን የነበረውን ሥርዓተ-ትምህርት ስንመለከት ለወጣቶች ሁለንተናዊ እድገት የጎላ አስተዋጽኦ በማያደርጉ የትምህርት ዓይነቶች የተጣበበና የሀገሪቱን ተጨባጭ ማሕበራዊና ኢኮኖሚያዊ ሁኔታዎችን ያላገናዘበ እንደነበር ይታወሳል፡፡ ባሁኑ ጊዜ ግን ችግሮችን ሊቀርፍ የሚችል የትምህርትና የሥልጠና ፖሊሲ እንዲሁም ሥርዓተ-ትምህርት ተቀርጾ በሥራ ላይ ውሏል፡፡ ከ199ዐ-1994 ዓ.ም. የነበረው ዓመታዊ የተሳትፎ መጠን ሲሰላም በ1ኛ ደረጃ በአማካይ 12.5%፣ በ2ኛ ደረጃ 13.6% እና በከፍተኛ ተቋማት ደግሞ 5% እድገት እያሳየ የመጣ መሆኑን ለመረዳት ተችሏል፡፡ የሁን እንጂ በከፍተኛ ተቋማት የነበሩት ተማሪዎች ቁጥር በ1ኛና በ2ኛ ደረጃ ት/ቤቶች ከነበሩት ተማሪዎች ቁጥር እጅግ በጣም ዝቅተኛ እንደሆነ ቀጥሏል፡፡ ሁኔታው በተለይ በሴት ተማሪዎች ላይ ጎልቶ ይታያል፡፡

ልዩ ተሰጥኦና ፍላጎት ያላቸው ወጣቶች ልዩ የትምህርት ኘሮግራም ሊዘጋጅላቸው እንደሚገባ ይታወቃል፡፡ ይሁን እንጂ ይህንን አገልግሎት አስመልክቶ  ያለው ሁኔታ የተሟላ አይደለም፡፡ በአሁኑ ጊዜም ተሰጥኦ ያላቸውን ወጣቶች ሳይጨምር ልዩ ፍላጎት ባላቸው ወጣቶች ዙሪያ ያለው የልዩ  ትምህርት ኘሮግራም ሽፋን ከ1% በታች መሆኑ ይታወቃል፡፡

በትምህርት ቤቶች ውስጥ ከመደበኛው ትምህርት በተጨማሪ የተጓዳኝ ትምህርት ኘሮግራሞች ተሟልተው ባለመገኘታቸው ወጣቶች ያላቸውን የተፈጥሮ ዝንባሌ አውቀውና ተገንዝበው ልዩ ችሎታቸውን የበለጠ በማዳበር ሁለገብ የሆነ ዕውቀት እንዲያገኙ ምክንያት ሆነዋል፡፡ ከዚህ በተጨማሪ ትምህርትና ሥልጠናው በአፈፃፀም ችግሮችና በአቅም ማነስ ምክንያት ሁሉንም ወጣቶች ተጠቃሚ ሊያደርግ እንዳልቻለ መረጃዎች ያመለክታሉ፡፡
የወጣቶች የጤና ሁኔታ እንደተቀረው የሕብረተሰብ ክፍል ሁሉ ከሀገሪቱ ኢኮኖሚያዊ፣ ማህበራዊ እና ባህላዊ  ሁኔታዎች ጋር ተያይዞ የሚገለጥ ነው፡፡ ከ1ዐ ዓመት በፊት 3ዐ% የነበረው የጤና አገልግሎት ሽፋን ባአሁኑ ጊዜ ወደ 61% ከፍ ብሏል፡፡ ይህም ሆኖ የወጣቶች የጤና አገልግሎት ሽፋን እንደተቀረው የኀብረተሰብ ክፍል  ሁሉ በሚፈለገው አይነት መጠንና ደረጃ ተስፋፍቷል ማለት ያስቸግራል፡፡ በተለይም የግልና የአካባቢ ንጽህናን በመጠበቅ ረገድ በኀብረተሰቡ ዘንድ የባህሪ የአመለካከት ለውጥ ማምጣት አለመቻሉ ጐልቶ የሚታይ ችግር ነው፡፡ በሌላ በኩልም ወጣቶች በአፍላ የአካላዊና የሥነ-ልቦናዊ ለውጥ ሂደት ውስጥ የሚገኙ በመሆናቸውና አዳዲስ  ነገሮችን  ለመሞከርና ለማየት ካላቸው ፍላጐት፣ ጉጉትና ግፊት የተነሳ 
አያሌ ወጣቶች ለሌሎች የጤና ጠንቅ ልማዶች ሰለባ በመሆን የአልኮል መጠጥ፣ የሲጋራ፣ የጫት፣ የአደገኛ መድሐኒቶችና የአደንዛዥ ዕጾች ተጠቃሚ ሆነዋል፡፡ እነዚህም አካላዊ፣ አእምሮአዊና ሥነ-ልቦናዊ ዕድገታቸውን የሚፈታተኑ የጤና ጠንቆች በርካታ ሲሆኑ በተለይም ላልተፈለገ እርግዝና፣ አልፎም አደጋ ለሚያስከትል ውርጃ፣ ለልዩ ልዩ የአባላዘር በሽታዎች በይበልጥም ለኤች.አይ.ቪ/ኤድስ በከፍተኛ ሁኔታ እየተጋለጡ ይገኛሉ፡፡
የወጣቶች የስነ-ተዋልዶ ጤና አገልግሎቶች እንዲሁም የመረጃና ትምህርት ሥርጭት በተመለከተም በመንግስትና መንግስታዊ ባልሆኑ ድርጅቶች አማካኝነት ውስን አገልግሎቶች እየተሰጡ ቢሆንም በቂ ነው ለማለት አያስችልም፡፡ አገልግሎቶቹ ወጣት ተኮር በሆነ መልኩ ያልተደራጁ ከመሆናቸውም በላይ በተፈለጉት ዓይነት፣ ጊዜና ቦታ የሚገኙ አይደሉም፡፡

ወጣቶች ባህላዊ እሴቶችን ከሚቀስሙባቸው አያሌ ተቋማት ውስጥ ቤተሰብ፣ ማህበረሰብ፣ ት/ቤቶች፣ መገናኛ ብዙሃን፣ የባህል ተቋማትና የሐይማኖት ድርጅቶች ዋነኞቹ ሲሆኑ በአሁኑ ጊዜ ከእነዚህ ተቋማት ማግኘት የሚገባቸውን ያህል አገልግሎቶች ባግባቡ እያገኙ እንዳልሆኑ ነባራዊ ሁኔታዎች ያሳያሉ፡፡ ቁጥራቸው ቀላል ያልሆኑ ወጣቶች ባህላዊ ዕሴቶቻቸውን ጠንቅቀው የማያውቁ፣ ይልቁንም በውጪ ባህሎች ተፅዕኖ ስር የወደቁ፣ የጎጂ ልማዳዊ ድርጊቶች ተጠቂ፣ ላልተፈለገ የሥነ-ምግባራዊ ድርጊቶች እና ለልዩ ልዩ ማህበራዊ ጠንቆች የተጋለጡ ሆነው ይታያሉ፡፡
ስፖርትና መዝናኛ ለወጣቶች የጤና፣ የአካልና የአዕምሮ መገንቢያና የዕረፍት ጊዜን ማሳለፊያ ብቻ ሳይሆኑ ማህበራዊ ኑሮን የሚማሩበትና ከሌሎች ጋር መልካም ግንኙነት የማድረግ የሕይወት ክህሎት የሚያዳብሩበት መድረክ መሆኑ በህብረተሰቡ ዘንድ በቂ ግንዛቤ ያገኘ አይመስልም፡፡ ባሁኑ ጊዜ ስፖርት ላገራችን ኢኮኖሚያዊ ዕድገት አስተዋጽኦ ከማድረጉም በላይ የኢትዮጵያን ስም በዓለም አቀፍ ደረጃ በሚያኮራ መልኩ የሚያስጠራ መሆኑ ይታወቅ እንጂ እያደገ እንዲሄድ የሚያስፈልጉት ነገሮች ሁሉ ተሟልተዋል ለማለት አያስደፍርም፡፡ የስፖርት ማዘውተሪያ ሥፍራዎች፣ የቲያትር ቤቶችና የባህል ማዕከላት የመሳሰሉ የመዝናኛና ጠቃሚ የህይወት ልምዶችን የመቅሰሚያ ስፍራዎች በመኖሪያ አካባቢዎችና በየትምህርት ቤቶች አለመኖር፣የዕውቀት አድማሳቸውን የሚሰፉባቸው የቤተ-መጻሕፍት አገልግሎቶች አለመስፋፋት፣

የስፖርት ትምህርትና ሥልጠና ኢንስቲትዮት ያለመኖር ወጣቶችን በሥነ-ምግባር በማነጽ፣ ጤናማና አምራች ዜጐችን በመፍጠር ሥራ ላይ አሉታዊ ተጽዕኖ አሳድሯል፡፡ በመሆኑም በትምህርት ቤትና ከትምህርት ቤት ውጪ የሚገኙ ወጣቶች የዕረፍት ጊዜያቸውን በአልባሌ ሥፍራ እንዲያሳልፉ ተገደዋል፡፡
ወጣቶች በበርካታ ኢኮኖሚያዊና ማህበራዊ ችግሮች ምክንያት ለወጣት ጥፋተኝነት፣ ለአደገኛ ዕፅ ተጠቃሚነት፣ ለሴተኛ አዳሪነት፣ ለልመና፣ ለጐዳና ተዳዳሪነት እና ለመሳሰሉት ማህበራዊ ጠንቆች ተጋልጠው ይገኛሉ፡፡ ይህም ሁኔታ በአንድ በኩል ለልዩ ልዩ የጤና ችግሮች (ኤች.አይ.ቪ/ኤድስ፣ተላላፊ በሽታዎች ወዘተ…) ሲያጋልጣቸው በሌላ በኩልም በወንጀል ሥራ ላይ እንዲሰሩ ይገፋፏቸዋል፡፡ እ.ኤ.አ. ከሐምሌ 1993 እስከ ሰኔ 1994 ባለው ጊዜ ውስጥ 143,169 ወጣት ጥፋተኞች መመዝገባቸው፣ ምንም እንኳን ቆየት ያለ መረጃ ቢሆንም እ.ኤ.አ. በ1985 በ124 ከተሞች ላይ በተደረገው ጥናት 447ዐ7 ሴተኛ አዳሪዎች እንደነበሩና ከነዚህም ውስጥ 58.4% ከ15-24 ባለው የዕድሜ ክልል ውስጥ የነበሩ መሆናቸው መረጋገጡ፣ እንዲሁም እ.ኤ.አ በ1992 በዲስ አበባ በ5ዐዐ ለማኞች ላይ በተደረገ ጥናት 6ዐ% የሚሆኑ ዕድሜያቸው ከ3ዐ ዓመት በታች ሆኖ መገኘቱ አያሌ ወጣቶች አፍላ ጊዜያቸውን ለስብዕና ግንባታቸው በማይጠቅሟቸው በተቃራኒው ለጤና ችግሮች ለወንጀል ተግባራት በሚያጋልጧቸው መስኮች እንደሚያሳልፉ ያመለክታል፡፡
ወጣቶች በወቅቱ የሚታየውን የአካባቢ ብክለትና የቴክኖሎጂ ዉጤቶች አሉታዊ ተጽኖዎች ለመከላከል በሚደረጉት ሀገራዊ ተግባራት ውስጥ በተገቢው መንገድ በመሳተፍ ደህንነታቸውን መጠበቅ ይኖርባቸዋል፡፡ በዚህ ረገድ ወጣቶች በአፈርና ውሃ ጥበቃ፣ በደን ተከላ፣ በቅርስና በሌሎች የአካባቢ ጥበቃ ተግባራት ላይ በመሳተፍ የበኩላቸውን አስተዋጽኦ እንዲያደርጉ ሁኔታዎች አልተመቻቹላቸውም፡፡ ማኀበራዊ ችግሮችን ከማቃለል አኳያም አረጋውያንን፣ የኤች.አይ.ቪ/ኤድስ ህሙማንን፣ የአደጋ ጊዜ ተግባራትና ሌሎች በችግር ላይ ያሉ ወገኖችን ለመረዳት የሚያስችሉ ሰፊ መድረኮች አልተፈጠሩላቸውም፡፡ በአጠቃላይም የተቀናጀ ያካባቢ ጥበቃና የማህበረሰብ አገልግሎቶች ለመስጠት በሚችሉበት መልኩ እንዲንቀሳቀሱ አልተደረጉም፡፡

ልዩ ትኩረት የሚሹ ወጣቶች በአካላቸው ላይ በደረሰ ጉዳት፣ በአኗኗር ዘዴአቸው፣ በተፈጥሮና በሰው ሰራሽ አደጋዎች፣ በቤተሰብ ማጣትና ድህነት እንዲሁም በጾታቸው ምክንያት ለተለያዩ በደሎችና ጥቃቶች የተጋለጡ ናቸው፡፡ የተወሰነ የሕብረተሰቡ ክፍልም ስለነሱ ያለው አመለካከት የተዛባ ነው፡፡ በመሆኑም የትምህርትና ሥልጠና እንዲሁም የሥራ እድል በማግኘት ረገድ ከሌሎች ወጣቶች እኩል ተሳታፊና ተጠቃሚ ሆነው አይታዩም፡፡

ከዚህ አጠቃላይ ሁኔታ መረዳት የሚቻለውም አገሪቱን ከድህነት በማላቀቅ ረገድ ከፍተኛ አስተዋጽኦ ማድግ የሚጠበቅበት ዋነኛው የልማት ኃይል በተገቢው የፖሊሲ ማዕቀፍ ባለመመራቱ ምክንያት በሚፈልገው አቅጣጫ ለማንቀሳቀስ አልተቻለም፡፡  ስለዚህ ያለውን ነባራዊ ሁኔታ በመለወጥ በዋናነት ጥቅም ላይ መዋል የሚገባውን የሰው ኃይል አገሪቱ ለምታካሂደው የልማትና የዴሞክራሲ ሥርዓት ግንባታ ኃይል በሚሆንበት መልኩ አደራጅቶና አቅሙን አሟጦ በአግባቡ እንዲንቀሳቀስ ማስቻል የፖሊሲው መሰረታዊ ተልዕኮ ነው፡፡

ክፍል ሶስት
የፖሊሲው ራዕይና ዓላማ
3.1. ራዕይ፡-

ዴሞክራሲያዊ አመለካከትና አስተሳሰብ ያለው፣ በዕውቀትና ሙያዊ ክህሎት የጐለበተ፣ የተደራጀና በሥነ-ምግባር የታነፀ መልካም ዜጋ የሆነ ወጣት ትውልድ እንዲፈጠር ማድረግ፡፡

3.2. ዓላማ፡- 
ወጣቶች በዴሞክራሲያዊ ሥርዓትና መልካም አስተዳደር ግንባታ እንዲሁም በኢኮኖሚያዊ፣ ማህበራዊና ባህላዊ ልማት እንቅስቃሴዎች ውስጥ በተደራጀ አኳኋን የነቃ ተሳትፎ እንዲያደርጉና ከውጤቱም በተገቢው መንገድ ተጠቃሚ እንዲሆኑ ማብቃት፡፡
ክፍል አራት
የፖሊሲው መሠረታዊ መርሆዎች
4.1. በሀገሪቱ የዴሞክራሲ ሥርዓት ግንባታና ልማት እንቅስቃሴዎች ውስጥ የነቃ ተሳትፎ በማድረግ ፍትሐዊ ተጠቃሚነትን ማረጋገጥ፡-

ይህ መርሆ የፖሊሲው ቁልፍ ማጠንጠኛ ሲሆን፣ ወጣቶች በሀገሪቱ በሚከናወኑ የልማት፣ የዴሞክራሲ ሠርዓትና መልካም አስተዳደር ግንባታ ሂደቶች ውስጥ በንቃትና በብቃት በመሳተፍ ከውጤቱም ፍትሐዊ በሆነ መንገድ ተጠቃሚ መሆን እንደሚገባቸው ያመለክታል፡፡ በዚህ ረገድ የፖሊሲው ዋና ዋና ጉዳዮች ከተሳትፎና ተጠቃሚነት አንጻር እንዲቃኙ ተደርጓል፡፡

4.1. ብዛአነትን (ዳይቨርስቲ) በመቀበልና በማክበር የሚፈጠር አንድነት
ወጣቶች በሚያደርጓቸው እንቅስቅሴዎች፣ ግንኙነቶችና ተሳትፎዎች ሁሉ በመካከላቸው ላሉት የብሔረሰብ፣ የጾታና የእምነት ልዩነቶች ዕውቅና በመስጠትና በማክበር አንድ የጋራ የፖለቲካና ኢኮኖሚ ማኀበረሰብ የመፍጠር ዓላማ መሰረት ያደረገ መርሆ ነው፡፡ ወጣቶች በመካከላቸው ያሉትን ልዩነቶች በእኩል ዓይን የማየት፣ የመቻቻልና የመከባበር ባህልን አዳብረው በኀብረት በመንቀሳቀስ ለጋራ ዓላማ በአንድነት መንፈስ መነቃነቅ የሚያስችላቸው ከመሆኑም በላይ የማኀበረሰቡንም የባህልና ያኗኗር ልዩነቶች ባግባቡ አውቀውና ተረድተው ላጠቃላዩ የጋራ ራዕይና ዓላማ ስኬት ድርሻቸውን እንዲያበረክቱ ያስችላቸዋል፡፡ 

4.2. መብትንና ጥቅምን ለማስከበር በነፃ ተደራጅቶ በተቀናጀ አኳኋን መንቀሳቀስ

ወጣቶች በዴሞክራሲያዊ ሥርዓት፣ መልካም አስተዳደርና የልማት ግንባታ ጥረቶች ውስጥ በንቃት በመሳተፍ መብቶቻቸውንና ጥቅሞቻቸውን ለማስከበር በተናጠልና በተበታተነ ሁኔታ ከመንቀሳቀስ በተደራጀና በተቀናጀ አኳኋን መንቀሳቀስ የሚሰጣቸውን ከፍተኛ ፋይዳ ተረድተው ይበጀናል በሚሏቸው የጋራ 
ዓለማዎች ዙሪያ በመደራጀት የተሳትፏቸውንና የተጠቃሚነት ሚናቸውን ማሳደግ ይኖርባቸዋል፡፡ በመሆኑም ወጣቶች በሕገመንግስቱ በተረጋገጠው በነፃ የመደራጀት መብት ተጠቅመው በተለያዩ ዓላማዎች ዙሪያ ተሰባስበውና ተደራጅተው ተሳተፏቸውንና ተጠቃሚነታቸውን በሚያሳድጉበት መልኩ ፖሊሲው ተቃኝቷል፡፡ 
4.3. የወጣቶች አቅም ግንባታ
ወጣቶች ተሳትፏቸውንና ተጠቃሚነታቸውን ለማሳደግ የሚያደርጓቸው እንቅስቅሴዎች ውጤታማነት ለማረጋገጥ የሚያስችላቸው የዕውቀትና ሙያ ክህሎት፣ እንዲሁም ትምህርት ስልጠና በመስጠት የወጣቶችን አቅም ለማጎልበት የሚያስችሉ የተለያዩ የአቅም ግንባታ ተግባራት ማከናወን ተገቢ ነው፡፡ በዚሁ መሰረት የወጣቶችን ሁለንተናዊ ብቃት ለማጎልበት የሚያስችሉ ልዩ ልዩ የአቅም ግንባታ ስራዎች ማከናወን የፖሊሲው አንዱ መርሆ እንዲሆን ተደርጓል፡፡

ክፍል አምስት
ዋና ዋና የፖሊሲ ጉዳዮች

5.1. ወጣቶች፣ ዴሞክራሲና መልካም አስተዳደር፣
· ወጣቶች በሕገ-መንግስቱ ዓላማዎችና መርሆዎች እንዲሁም በሀገሪቱ ዋና ዋና ፖሊሲዎች ዙሪያ ግንዛቤ ጨብጠው በሀገራዊ የጋራ ጉዳዮች ላይ የጋራ አመለካከትና እምነት እንዲፈጥሩ፣ እንዲሁም በነፃ ፍላጎትና በፈቃዳቸው ተደራጅተው በዴሞክራሲያዊ ሥርዓትና መልካም አስተዳደር ግንባታ በአጠቃላይ በሀገሪቱ የፖለቲካ እንቅስቅሴ ውስጥ በንቃት ተሳትፈው መብቶቻቸውንና ጥቅሞቻቸውን እንዲያስከብሩ አመቺ ሁኔታዎች መፍጠር፣
· ወጣቶች በየአስተዳደር ዕርከኑ በሚቋቋሙ ምክር ቤቶች የእቅድ አወጣጥና የውሳኔ አሰጣጥ ሂደቶች ውስጥ በንቃት ተሳትፈው ጥቅሞቻቸውን ሊያስከብሩ የሚችሉባቸውን ሁኔታዎች ማመቻቸት፣

· ወጣቶች በሀገሪቱ ዲሞክራሲንና ፍትሕን እንዲሁም መልካም አስተዳደርን ለማስፈን በሚደረጉት እንቅስቃሴዎች ውስጥ በንቃት በመሳተፍ ግልፅነትና ተጠያቂነትን ማስፋፋት ወይም ማበልጸግ (Promote)፣ ሙስናንና ብልሹ አሰራሮችን የሚዋጉ ዜጎች እንዲሆኑ ማብቃት፣

· ወጣቶች የመቻቻል፣ አብሮ የመኖር፣ የመከባበር፣ የመወያየትና ለሰላም የመቆም ዴሞክራሲያዊ ባህሉችን አዳብረው በአተገባበራቸው ላይ በንቃት እንዲሳፉና ከመጨረሻ ፍሬያቸውም በአግባቡ ተጠቃሚ እንዲሆኑ የሚያስችሉ ሁኔታዎችን መፍጠር፡፡

5.2. ወጣቶችና የኢኮኖሚ ልማት፣
· ዘላቂ ልማትን ለማምጣት በወጡትም ሆነ ወደፊት በሚወጡት ሀገራዊ ፖሊሲዎች፣ ስትራቴጂዎችና ኘሮግራሞች ቀረፃ፣ ትግበራና ግምገማ ላይ ተሳታፊና ባግባቡ ተጠቃሚ ሊሆኑ የሚችሉባቸውን ሁኔታዎች ማመቻቸት፣
· ወጣቶች ችሎታቸውንና የፈጠራ ብቃታቸውን መሰረት አድርገው የራሳቸውን ሥራ ለመፍጠርና ተጠቃሚ ለመሆን ይችሉ ዘንድ ምቹ የድጋፍ ሁኔታዎች እንዲፈጠሩላቸው ማድረግ፣ 
· የግሉ ክፍለ-ኢኮኖሚ አዳዲስ የሥራ ዕድል በመፍጠር ረገድ የሚኖረውን ድርሻ ከፍ በማድረግ የወጣቶችን የሥራ ሥምሪት ተሳትፎና ተጠቃሚነት ዕድል ለማስፋት ይችል ዘንድ ሁኔታዎችን ማመቻቸት፣

· መደበኛም ሆነ መደበኛ ባልሆነ የሥራ ዘርፍ የወጣቶችን የግልፅና ስውር ሥራ አጥነትን ችግር ሊቀርፉ የሚችሉ የሥራ ስምሪት ፖሊሲና ሥርዓት በመዘርጋት የወጣቶች የሥራ ሥምሪት ተሳትፎና ተጠቃሚነትን የሚያጠናክሩ ምቹ ሁኔታዎች መፍጠር፣
· የገጠር ወጣቶች፣ የፌዴራል ህገ-መንግስቱንና የየክልሎቹን ሕጎች መሠረት ያደረጉ የእርሻና የግጦሽ መሬቶች አግኝተው ምርትና ምርታማነታቸውን የሚያሳድጉበት ምቹ ሁኔታዎች እንዲፈጠሩላቸው በማመቻቸት ተሳትፏቸውንና ተጠቃሚነታቸውን ማስፋት፣

· በገጠር ከእርሻ ውጪ የሚገኙ ሥራዎችና ተጓዳኝ አገልግሎቶች የሚስፋፉበትን ሁኔታዎች በጥናት ወጣቶች በንቃት የሚሳተፉበትንና የሚጠቀሙበትን ምቹ አግባቦች መፍጠር፣

5.3. ወጣቶች፣ ትምህርትና ሥልጠና፡-

· ወጣቶች በሀገሪቱ የትምህርትና ሥልጠና ፖሊሲ ንቁ ተሳታፊና ተጠቃሚ የሚሆኑበትን ምቹ ሁኔታዎች መፍጠር፣

· ከመደበኛ ትምህርት ውጪ ያሉ ወጣቶች የማንበብና የመጻፍ ብቃት አዳብረው በልማት እንቅስቃሴዎች ውስጥ የተሻለ ተሳታፊና ተጠቃሚ እንዲሆኑ ለማስቻል የመሰረተ ትምህርት አገልግሎቶች እንዲስፋፉ አመቺ ሁኔታዎችን መፍጠር፣

· በከተማና በገጠር፣ በክልሎች መካከል እንዲሁም በወንድና በሴት ወጣቶች መካከል ያለውን ያልተመጣጠነ የትምህርት ተሳትፎ በማሻሻል ሚዛናዊ ተሳትፎና ተጠቃሚነትን እንዲኖር የሚያስችሉ ሁኔትዎችን ማመቻቸት፣

· ወጣቶች የአዳዲስ ኢኮኖሚያዊና ማኀበራዊ ግኝቶችንና የፈጠራ ሥራ ውጤቶችን እንዲያውቁና የኢንፎርሜሽንና ኮሙዩኒኬሽን ቴክኖሎጂ ተጠቃሚ እንዲሆኑ ማስቻል፣

· በሀገሪቱ የሚዘጋጁ ልዩ ልዩ የቴክኒክና የሙያ ሥልጠናምች ከአገሪቱ የልማት ፖሊሲዎችና ስትራቴጂዎች ጋር የሚጣጣሙና ወጣቶችን በራሳቸው የሚተማመኑ፣ ሥራ ፈጣሪና አክባሪ እንዲሆኑ የሚያበቋቸውን አመለካከቶችን እንዲያዳብሩ ምቹ ሁኔታዎችን መፍጠር፣

· ልዩ ተሰጥኦና ፍላጐት ያላቸው ወጣቶችን ተሳትፎ በማሳደግ ተጠቃሚነታቸውን ለማረጋገጥ ልዩ የትምህርት ኘሮግራሞች ሊያገኙ የሚችሉበትን ሁኔታ ማመቻቸት፣
· በተለያዩ ኢኮኖሚያዊ፣ ማኀበራዊና ባህላዊ ችግሮች ምክንያት ትምህርት የሚያቋርጡ ወጣቶች ሊረዱ የሚችሉባቸውን ሁኔታዎች በጥናት የእነዚህን  ወጣቶች ተሳትፎና ተጠቃሚነት ከፍ እንዲል ጥረት ማድረግ፣

· ወጣቶች የፈጠራና የምርምር አድማሳቸውን ለማስፋት የሚያግዟቸውን አዳዲስ ቴክኖሎጂዎችንና አገልግሎቶችን ሊያገኙ የሚችሉባቸውን መንገዶች በማመቻቸት በፈጠራና ምርምር መስኮች የተሳታፊነትና ተጠቃሚነት ብቃታቸውን ማሳደግ፣
· ከመደበኛ ትምህርት ውጪ ያሉ ወጣቶች የሥነ-ምግባርና የሥነ-ዜጋ ትምህርት አግኝተው መልካም ዜጎች ይሆኑ ዘንድ ምቹ ሁኔታዎች ማመቻቸት፣

· ወጣቶች እምቅ አቅማቸውን ለይተው በማወቅ በሥራ ላይ አውለው ተጠቃሚነታቸውን ከፍ ለማድረግ የሚያግዟቸውን የምክርና ድጋፍ አገልግሎቶች የሚያገኙባቸውን ሁኔታዎች ማመቻቸት፣

· በመደበኛው ትምህርት ውስጥ የሚገኙ ወጣቶች ሁለንተናዊ ብቃታቸው እንዲጎለብት በሥርዓተ-ትምህርት የተደገፉ የተጓዳኝ ትምህርቶች ላይ በንቃት በመሳተፍ የአስተሳሰብና ሁለገብ ዕውቀታቸውን እንዲያሰፉ  ማድረግ፣ 
5.4. ወጣቶችና ጤና፡-
· ወጣቶች በመከላከል ላይ የተመሠረተ የጤና ፖሊሲ አፈፃፀም ላይ ተሳታፊና ተጠቃሚ እንዲሆኑ ሁኔታዎችን ማመቻቸት፣
· ወጣቶች በሥነ-ተዋልዶና ተዛማጅ የጤና ጉዳዮች የመረጃ፣ የትምህርት የምክርና የአመራር አገልግሎቶችን በተገቢው አኳኋን እንዲያገኙና ተጠቃሚ እንደሆኑ አመቺ ሁኔታዎችን መፍጠር፣

· በወጣቶች ዙሪያ የሚታዩና ጤንነትን የሚጐዱ ልማዳዊ ድርጊቶች እንዲወገዱ በሚደረገው ሁለንተናዊ እንቅስቃሴዎች ውስጥ ወጣቶች በንቃት ተሳትፎ አድርገው በውጤቱም ተጠቃሚ እንዲሆኑ የሚያስችሉ ሁኔታዎችን መፍጠር፣

5.5. ወጣቶችና ኤች.ኤይ.ቪ/ኤድስ
· ወጣቶች ኤች.አይ.ቪ/ኤድስን ለመከላከል፣ ለመቆጣጠር፣ ሥርጭቱን ለመግታትና የባህሪይ ለውጥ ለማምጣት በሚደረገው ሁሉን አቀፍ ዘመቻ ውስጥ የተጠናከረ የወጣቶች ንቅናቄ ለመፍጠር የሚያስችላቸውን ሁኔታዎች መፍጠር፣
· ወጣቶች በተቀናጀ፣ በተጠናከረና ተከታታይነት ባለው መልኩ ስለ ኤች.አይ.ቪ/ኤድስና ሌሎች በወሲባዊ ግንኙነት ሳቢያ ሊተላለፉ ስለሚችሉ የአባላዘር በሽታዎች የመረጃ፣ የትምህርትና የምክር አገልግሎቶችን ባግባቡ ተጠቃሚዎች እንዲሆኑ የሚያስችሉ ሁኔታዎች መፍጠር፣
· ለኤች.አይ.ቪ/ኤድስ መስፋፋትና ወጣቶችን ለቫይረሱ ተጋላጭ የሚያደጉ የተለያዩ ችግሮች መሰረታዊ መፍትሄ ለመስጠት በሚደረገው ሁሉን አቀፍ እንቅስቃሴ ውስጥ የወጣቶችን ተሳትፎ በማሳደግ የውጤቱ ተጠቃሚዎች እንዲሆኑ የሚያስችሉ ሁኔታዎችን መፍጠር፣

· ከቫይረሱ ጋር ለሚኖሩ እንዲሁም በዚሁ ምክንያት ወላጅ አልባ ለሆኑ ወጣቶች እንክብካቤና ራስን የመቻል ሁለገብ ድጋፍ እንዲያገኙ ምቹ ሁኔታዎችን  መፍጠር፣

· ከቫይረሱ ጋር የሚኖሩ ወጣቶች በስፋት እያጋጠማቸው የሚገኘውን የአድሎና የመገለል ችግሮች ለመከላከል በሚደረጉት እንቅስቃሴዎች ውስጥ በንቃት እንዲሳተፉ ሁኔታዎችን ማመቻቸት፣

5.6. ወጣቶችና ማኀበራዊ ጠንቆች
· ወጣቶች ለማኀበራዊ ጠንቆች ከመጋለጣቸው በፊት የመከላከል ሥራዎችን ለመስራት በሚዘረጉ መርሐ-ግብሮች ውስጥ በንቃት እንዲሳተፉ ምቹ ሁኔታዎች በመፍጠር ራሳቸውን ከተጋላጭነት እንዲጠብቁ ማገዛ፣
· ለማኀበራዊ ጠንቆች የተጋለጡ ወጣቶች ወደ ተስተካከለና ሰላማዊ ሕይወት ተመልሰው አምራች ዜጎች እንዲሆኑ መደገፍ፣

· በወጣቶች ላይ አሉታዊ የሥነ-ልቦና ተፅዕኖ የሚያደርሱ የሥነ-ጥበብና የኪነ-ጥበብ ውጤቶች እንዳይስፋፉ ለማድረግ በሚከናወኑት የማስተማርና የመከላከል ሥራዎች ውስጥ ግንባር ቀደም ተሳታፊ ሆነው የውጤቱም ተጠቃሚዎች እንዲሆኑ ሁኔታዎችን ማመቻቸት፣

· በወጣቶች ላይ የአካል፣ የአእምሮና የሥነ-ልቦና ጉዳይ ሊያስከትሉ የሚችሉ ሲጋራ፣ ጫት፣ የአልኮል መጠጦች፣ አደንዛዥ ዕፆችና የመሳሰሉትን አጠቃቀም ለመቀነስ ብሎም ለማስወገድ በሚደረጉ ጥረቶች ውስጥ ወጣቶች በንቃት እንዲሳተፉና የውጤቱም ተጠቃሚዎች ለመሆን የሚያስችላቸውን ምቹ ሁኔታዎች መፍጠር፣

5.7. ወጣቶች፣ ባህል፣ ስፖርትና መዝናኛ፡-
· ቤተሰብ፣ ኀብረተሰብ፣ የሃይማኖት ተቋማት፣ ትምህርት ቤቶች፣ሲቪክ ማኀበራት፣ መገናኛ ብዙኃንና የባህል ተቋማት በሚያከናውኗቸው የባህል ማስተማሪያና ማሳወቂያ እንቅስቃሴዎች ውስጥ ወጣቶች በንቃት ተሳትፈው፣ ጠቃሚ ባህሎቻቸውን ጠንቅቀው ያወቁና በሥነ-ምግባር የታነፁ እንዲሆኑ ማብቃት፣
· ወጣቶች ስለአገራቸውና ሕዝቦቻቸው ትክክለኛ ታሪክ፣ ባህሎች፣ ወጎችና ሥርዓቶች፣ ተፈጥሮአዊ ባህላዊና ታሪካዊ ቅርሶችን በግልጽ እንዲያውቋቸው በማድረግ እንዲጠብቋቸው፣ እንዲንከባከቧቸውና ለልማት ጠቀሜታ እንዲያውሏቸው ምቹ ሁኔታዎችን በመፍጠር ንቁ ተሳታፊና ተጠቃሚ እንዲሆኑ ማስቻል፣
· ወጣት-ተኮር የመዝናኛ፣ የባህልና የስፖርት ተቋማትና ማዕከላት እንዲገነቡና እንዲስፋፉ በሚደረጉት እንቅስቄሴዎች ውስጥ ወጣቶች በንቃት በመሳተፍ የማዕከላቱ አገልግሎቶች ተጠቃሚዎች እንዲሆኑ ማስቻል፣

· ሥነ-ጥበባትና ኪነ-ጥበባት የወጣቶችን የምርምርና የፈጠራ ሥራ ሊያነሳሱና የውድድር መንፈስ ሊያበረታቱ እንዲችሉ ጥበቦቹን በስፋት በማሳደግ ተሳትፏቸውንና ተጠቃሚነታቸውን ማጎልበት፣

· በትምህርት ቤቶችና ከትምህርት ቤቶች ውጪ የሚገኙ ወጣቶች የስፖርት ትምህርት፣ የአካል ብቃት እንቅስቃሴዎችና፣ የባህል ስፖርቶች ሥልጠናዎችና ውድድሮች ላይ ማስፋት በመሳተፍ የውጤቶቹ ተጠቃሚዎች እንዲሆኑ ማድረግ፣

· ጐጂ ልማዳዊ ድርጊቶችን ለመከላከልና ለማስወገድ፣ ጠቃሚ የሆኑት ባህሎች ደግሞ እንዲስፋፉና እንዲጐለብቱ በሚደረግ ጥረት ውስጥ የወጣቶችን የተሳትፎና የተጠቃሚነት ሚና ማሳደግ፣

5.8. ወጣቶች፣ የአካባቢ ጥበቃና ማህበራዊ አገልግሎቶች፡-
· ወጣቶች የአካባቢ ልማት፣ የተፈጥሮና ባህላዊ ቅርሶች ጥበቃና እንክብካቤ ተግባራት ውስጥ እንዲሳተፉና እንዲጠቀሙ ለማድረግ የሚያስችሉ የትምህርት፣ የመረጃና የቴክኖሎጂ ውጤቶችን በስፋት እንዲያገኙ ማስቻል፣

· ወጣቶች በፍቃደኝነት ላይ የተመሰረቱ ጠንካራ ያካባቢ ጥበቃና ማኀበራዊ አገልግሎት እንቅስቃሴዎች ውስጥ በንቃት ተሳትፈው ራሳቸውንና ማኀበረሰባቸውን ሊጠቅሙ የሚችሉባቸውን ሁኔታዎች ማመቻቸት፣

5.9. ወጣቶችና ዓለም አቀፋዊነት፡-
· ወጣቶች ከጊዜ ወደ ጊዜ እየተጠናከረ ስለመጣው የግሎባላይዜሽን ስርዓት ግንዛቤና የተሟላ መረጃ ኖሯቸው የሂደቱ ተሳታፊዎችና ተጠቃሚዎች እንዲሆኑ የሚያስችሏቸውን ሁኔታዎች መፍጠር፣
· በግሎባላይዜሽን ሥርዓት ውሰጥ ሀገሪቷ የምትከተለውን አቅጣጫ መሰረት በማድረግ ሀገር አቀፋዊ አንድነት በመፍጠር እንዲሁም  ከቀጠናዊ፣ ክፍለ-አህጉራዊና ዓለም አቀፋዊ አቻዎቻቸው ጋር ግንኙነትና አጋርነት በመፍጠር በኀብረት እና በትብብር በመንቀሳቀስ ጥቅሞቻቸውን ለማስከበር የሚያስችሏቸውን ሁኔታዎች መፍጠር፣
5.10. ልዩ ትኩረት የሚሹ ወጣቶች፡-
· ለሴቶች ለአርብቶ አደሮች፣ ከኤች.አይ.ቪ/ኤድስ ጋር ለሚኖሩ፣ የአካልና አእምሮ ጉዳተኞችና የማኀበራዊ እንከኖች ተጠቂ ለሆኑ እና ለወላጅ አልባ ወጣቶች የተሳትፎና ተጠቃሚነት እኩል ዕድል እንዲያገኙ ልዩ ትኩረት ይሰጣቸዋል፣
· ልዩ ትኩረት የሚሹ ወጣቶችን ፍትሐዊ ተሳትፎና ተጠቃሚነት የሚያረጋግጡ ሁለገብ ፖለቲካዊ፣ ኢኮኖሚያዊ፣ ማኀበራዊና ባህላዊ ድጋፎች ሊያገኙ የሚችሉበትን ምቹ ሁኔታዎች መፍጠር፣

ክፍል ስደስት
የማስፈፀሚያ ስልቶች
6.1. አደረጃጀትና ሁለገብ ተሳትፎ፡-

· ወጣቶች የሀገሪቱ ሕገ-መንግስት በሚፈቅደው የመደራጀት መብት በመጠቀም፣ ይበጀኛል ብለው ባመኑባቸው ዓላማዎች ዙሪያ ተደራጅተው መብቶቻቸውንና ጥቅሞቻቸውን እንዲያስከብሩ የሙያ፣ የቴክኒክና የአመራር ክህሎት ድጋፎች ይደረግላቸውዋል፣

· ወጣቶች ያላቸውን እምቅ ችሎትና ተሰጥኦ በዴሞክራሲ ሥርዓት ግንባታና የልማት መርሃ ግብሮች ላይ አውለው ተጠቃሚነታቸውን ለማሳደግ፣ አብሮ መስራትና ትብብራዊ ግንኙነት ለቀጣይ የሕይወት ዘመናቸው የሚጠቅማቸውን አዳዲስ ተሞክሮዎችና ልምዶች እንዲቀስሙና ሀገራዊ የጋራ አመለካከትና እምነት ጨብጠው ለሕብረተሰቡ ጠቃሚ የሆኑ አገልግሎቶች እንዲያበረክቱ የሚያስችላቸው የበጎ ፈቃደኝነት ንቅናቄ ባህል እንዲያጎለብቱ ይበረታታሉ፣

· ወጣቶች በራሳቸው ተነሳሽነትና ፍላጎት መብቶቻቸውንና ጥቅሞቻቸውን ለማስከበር የሚሰባሰቡባቸው አደረጃጀቶች እና የበጎ ፍቃደኝነት ንቅናቄዎች ለራሳቸውና ለኀብረተሰቡ ብልጽግናና ጠቀሜታ በሚኖራቸው ያካባቢ ጥበቃና ማኀበረሰባዊ አገልግሎቶች ላይ በንቃት እንዲሳተፉ ይበረታታሉ፣ ይደገፋሉ፣

6.2. የማስፈፀም አቅም ማጎልበት፡-
· ወጣቶች በአገሪቱ ፖለቲካዊ፣ ኢኮኖሚያዊ፣ ማኀበራዊና ባህላዊ እንቅስቅሴዎች ውስጥ በንቃት እንዲሳተፉና ተጠቃሚ እንዲሆኑ የሚያበቋቸው ምቹ ሕጋዊ፣ ፖሊሲያዊ፣ ስትራቴጂያዊና ኘሮግራማዊ ሁኔታዎች ይመቻቻሉ፣

· ለወጣቶች የዕርስ በዕርስ ግንኙነት፣ ለትምህርት፣ ለሁለንተናዊ ተሳትፏቸውና ተጠቃሚነታቸው ብቃት አስተዋጽኦ ያላቸውን ወጣት-ተኮር የመዝናኛ፣ የባህል፣ የስፖርት፣ የኢንፎርሜሽንና ኮሙዩኒኬሽን ቴክኖሎጂ ማስፋፊያ እና መሰል የዕውቀት መቅሰሚያ ማዕከላትና የወጣት-ለወጣት አገልግሎቶች በከተማና በገጠር የአስተዳደር እርከኖች በሚገኙ የመማሪያ፣ የመኖሪያና የሥራ አካባቢዎች ደረጃ በደረጃ እንዲስፋፉና እንዲጠናከሩ አስፈላጊው ጥረት ይደጋል፣
· ልዩ ትኩረት የሚሹ ወጣቶች ተሳትፎና ተጠቃሚነት ለማሳደግ በወቅቱ የሚታየውንም የተሳትፎና ተጠቃሚነት ክፍተት ለማጥበብ የተለያዩና አመቺ የሆኑ ማዕከላትንና አገልግሎቶችን በቅርበት እንዲያገኙ ጥረት ይደረጋል፣

· ወጣት ሥራ ፈጣሪዎችን (ኢንተርኘርነርስ) እና ልዩ ተሰጥኦና ችሎታ ያላቸውን ወጣቶች የምርትና ምርታማነት ብቃት የበለጠ በማሳደግ ተሳትፏቸውንና ተጠቃሚነታቸውን የሚያሳድጉ የተለያዩ የአቅም ማጎልበቻ ዕገዛዎች እንዲያገኙ ይደረጋል፣
· ፖሊሲውን በግምባር ቀደምትነት የሚያስፈጽሙ የተለያዩ የፌዴራልና የክልል የወጣት ማኀበራት፣ የወጣት መ/ቤቶች፤ መንግስታዊ አካላት፤ የሲቪል ማኀበረሰብና ሌሎች የኀብረተሰቡ ተቋማት የማስፈፀም አቅማቸው ጎልበቶ ፖሊሲውን ለመተግበር ይችሉ ዘንድ አስፈላጊው የአቅም ግንባታና የቴክኒክ ድጋፍ እገዛ ይደግላቸዋል፣
6.3. ኢንፎርሜሽን፣ ግንዛቤና አድቮኬሲ፡-
· ወጣቶች በሀገር ውስጥና በዓለም ዙሪያ በመከናወን ላይ ስለሚገኙ ፖለቲካዊ፣ ኢኮኖሚያዊ፣ ማኀበራዊና ባህላዊ የልማት እንቅስቋሴዎች መረጃዎች በቅርበት አግኝተውና ሁለንተናዊ ብቃታቸውን አሳድገው በተወዳዳሪነት መንፈስ እንዲሳተፉና ጥቅሞቻቸውን ለማስጠበቅ ይችሉ ዘንድ የኢንፎርሜሽንና ኮሙዩኒኬሽን ቴክኖሎጂዎችና አገልግሎቶች ተጠቃሚ እንዲሆኑ ጥረት ይደረጋል፣
የወጣቶች ሁለንተናዊ ተሳትፎና ፍትሐዊ ተጠቃሚነትን የሚያጎለብቱ ወጣት-ተኮር መረጃዎች በተለያዩ የወጣት አደረጃጀቶች፣ መንግስታዊ አካላት፣ በግሉ ክፍለ-ኢኮኖሚና በሲቪል ማኀበረሰብ መካከል በተቀላጠፈ በተቀነባበረ ሁኔታ ለመለዋወጥ የሚያስችል የመረጃ ልውውጥ ሥርዓት ይዘረጋል፣

· ለመንግስታዌ አካላት፣ ለሲቪል ማኀበረሰብ፣ ለግሉ ክፍለ-ኢኮኖሚ፣ በአጠቃላይ ኀብረተሰቡ፣ ለቤተሰብና ለወጣቶች ስለወጣቶች መብትና ግዴት፣ ስለተሳትፏቸውና መልካም አስተዳደጋቸው፣ በስብዕናቸው ላይ አፍራሽ ተጽዕኖ ስለሚያሳድሩ ዘመናዊና ልማዳዊ ድርጊቶች፣ ድርጊቶቹን ለመከላከልና ለማስወገድ በሚሰጡ የግንዛቤ ማስጨበጫ ኘሮግራሞች አማካኝነት የባህርይ ለውጥ ለማምጣት የሚያስችሉ የግንዛቤና የአድቮኬሲ ስራዎች ይከናወናሉ፣
· ወጣቶች የወደፊት ሀገር ተረካቢነት ሚናቸውን ባግባቡ መጫወት የሚያስችሏቸውን ልምዶችና ተሞክሮዎች ከወዲሁ በመቅሰም የሰላም፣ የፍትህና የመልካም አስተዳደር ሥርዓት ለመዘርጋት በሚከናወኑት እንቅስቃሴዎች ውስጥ በንቃት በመሳተፍ መብቶቻቸውን በማስጠበቅ ብቁ ተዋናይ እንዲሆኑ ስለ ሰብአዊና ዴሞክራሲያዊ መብቶች ትምህርትና ግንዛቤ እንዲጨብጡ ይደረጋሉ፣

· የወጣቶች የሥራ ተነሳሽነትና ፈጠራ እንዲያድግ፣ የትምህርትና ሥልጠና ተሳትፏቸው እንዲጎለብት፣ ጤንነታቸው እንዲጠበቅና አጠቃላይ ብቃታቸው ጎልብቶ በልማት ሥራዎች ውስጥ በንቃት እንዲሳተፉና ባግባቡ ተጠቃሚ እንዲሆኑ ለማብቃት በወጥነት የተቀነባበሩ የመረጃ፣ የትምህርትና የመገናኛ መርሀ-ግብሮች ተቀርፀው ተግባራዊ እንዲሆኑ ይደረጋል፣

· ወጣቶች የብሔር፣ብሔረሰቦችና ሕዝቦችን ባህላዊ እሴቶች እንዲያውቁ፣ እንዲጠብቁና ለትውልድ እንዲያስተላልፉ በሚደረጉት እንቅስቃሴዎች ውስጥ በመሳተፍ ተጠቃሚ እንዲሆኑና በእኩልነት ላይ የተመሰረተ የጋራ ሀገር ፈጥረው በአጋርነት መንፈስ እንዲንቀሳቀሱ ለማስቻል የተለያዩ ፌስቲቫሎች፣ ኤግዚቪሽኖች፣ ውድድሮች፣ ያገርህን እወቅ የጉብኝትና በካምኘ የመሰባሰብ መርሀ ግብሮች ይዘጋጃሉ፣
· የወጣቶችን ሁለንተናዊ የተሳትፎና ተጠቃሚነት ጉዳዮች እንዲሁም በሌሎች የወጣቶች ወቅታዊ አጀንዳዎች ላይ የሁሉንም የኀብረተሰብ ክፍል ትኩረት እንዲያገኙና ድምፃቸው እንዲደመጥ ለማድረግ በተለያዩ መርሀ-ግብሮች ዙሪያ በየዓመቱ ብሔራዊ የወጣቶች ቀን ይከበራል፣
6.4. ማበረታታትና መደገፍ፡-
· ወጣቶች በሚሳተፉባቸው ልዩ ልዩ መስኮች የተወዳዳሪነትና የተፎካካሪነት ስሜት አጐልብተው በተሳትፏቸውና ተጠቃሚነታቸው የበለጠ ውጤታማ እንዲሆኑ ለማብቃት በት/ቤቶች፣ በመኖሪያ አካባቢዎችና በሥራ ቦታዎች ከቀበሌ እስከ ሀገር አቀፍ ባሉት የአስተዳደር እርከኖች የተለያዩ ውድድሮች ይዘጋጃሉ፣

· በሥራ ፈጠራ፣ በምርትና ምርታማነት፣ በልዩ ተሰጥኦና ችሎታ የላቀ ውጤትና ስኬት በማምጣት ለሌሎች አርአያነት ያለው ተግባር ለፈፀሙ ወጣቶች በሥራቸው እንዲተጉና የተወዳዳሪነት ስሜትን በመፍጠር ተሳትፏቸውንና ተጠቃሚነታቸውን የበለጠ ለማጎልበት የተለያዩ የሽልማትና ማበረታቻ ኘሮግራሞች ይዘጋጀሉ፣

6.5. መረጃ፣ ጥናትና ምርምር፡-
· በሀገሪቱ በሚከናወኑ የሴክተርም ሆነ ሀገር አቀፋዊ የመረጃ ማሰባሰብ እንቅስቃሴዎች ውስጥ የወጣቶች መረጃዎች ትኩረት ተሰጥቷቸው እንዲሰባሰቡ እንዲሁም በተወሰኑ ዓመታት ውስጥ ወጣት-ተኮር የመረጃ ማሰባሰብ ኘሮግራም ተቀርፆ ተግባራዊ በማድረግ የወጣቶች ዳታቤዝ እንዲጠናከር ይደረጋል፣

· በአህጉርና በዓለም አቀፍ ደረጃዎች የሚደረጉ ወጣት-ተኮር የመረጃ ማሰባሰብ ኘሮግራም ተቀርፆ ተግባራዊ በማድረግ የወጣቶች ዳታቤዝ እንዲጠናከር ይደረጋል፣

· በአህጉርና በዓለም አቀፍ ደረጃዎች የሚደረጉ ወጣት-ተኮር የጥናትና ምርምር ውጤቶች ለተሞክሮና ለልምድ ልውውጥ በሚያመቹ መልካቸው ተደራጅተው ለሁሉም የኀብረተሰብ ክፍሎች ባጠቃላይ በተለይ ደግሞ የወጣቶችን ተሳትፎና ተጠቃሚነት ለማሳደግ ለወጣቶች እንዲዳረሷቸው ይደረጋሉ፣

· በወጣቶች ሁለንተናዊ ዕድገት ላይ አዎንታዊና አሉታዊ ተጽዕኖ የሚያሳድሩ ድርጊቶች ለይቶ የመፍትሔ እርምጃዎች ለማመላከት፣ በገጠርና በከተማ ወጣቶች ሊሰማሩባቸው የሚችሉባቸውን የሥራ መስኮች በመለየት የሥራ ፈጠራና ሥምሪት እንዲስፋፋ እና ሌሎችም ወጣት-ተኮር እንቅስቅሴዎችን የተመለከቱ የጥናትና ምርምር ሥራዎች በክልልና በሀገር አቀፍ ደረጃ ተከታታይነትና ቀጣይነት ባለዉ መልክ እንዲካሄዱ ይደረጋሉ፣
· የዳታቤዙም ሆነ የጥናትና ምርምሩ የመጨረሻ ውጤቶች ለሀገሪቱ ፖሊሲ አውጪዎች፤ ለውሳኔ-ሰጪዎች፤ ለተባባሪና ደጋፊ ወገኖች እንዲሁም ለአጠቃላይ ተጠቃሚዎች አገልግሎት እንዲሰጡ የተቀናጀ የመረጃ ሥርጭት ሥርዓት በመዘርጋት በቅርበት እንዲያገኟቸው ይደረጋሉ፣

6.6. ሀገር አቀፋዊና ዓለም አቀፋዊ አጋርነት፡-
· ወጣቶች በክልል አቀፍ እና በሀገር አቀፍ ደረጃ ህብረትና አንድነት ፈጥረው የጋራ መብቶቻቸውንና ጥቅሞቻቸውን ለማስከበር ለሚያደርጓቸው እንቅስቃሴዎች የቴክኒክና የሙያ ድጋፍ ይደረግላቸዋል፣

· ወጣቶች በአህጉር አቀፍና ዓለም አቀፍ ደረጃ ህብረትና አጋርነት ፈጥረው በጋራ ለመንቀሳቀስ የሚያስችሏቸው አመቺ የሁለትዮሽና የባለብዙ ትብብራዊ ግንኙነቶች  እንዲፈጥሩላቸው ይደረጋል፣

· የአፍሪካ ወጣቶች ህብረት እንዲፈጠር የኢትዮጵያ ወጣቶች ያሏቸውን ምቹ ሁኔታዎች በመጠቀም ለህብረቱ መፈጠር ገንቢ ሚና እንዲጫወቱ ይበረታታሉ፣

· ከተለያዩ አህጉር አቀፍና ዓለም አቀፋዊ የወጣቶች ንቅናቄዎች፣ ማኀበራትና ም/ቤቶች ጋር ግንኙነትና አጋርነት በመፍጠር ዓለም አቀፋዊ ተሳታፊነታቸውን እንዲያሳድጉ ብሎም ከዓለም አቀፋዊ ትስስር (ግሎባላይዜሽን) ተጠቃሚነታቸውን እንዲያረጋግጡ ለማስቻል ሀገሪቱ በምትፈጽማቸው ግንኙነቶችና ትብብሮች ውስጥ የወጣቶች ጉዳይ እንዲካተቱ ይደረጋል፣

6.7. ትብብርና ቅንጅት፡-
· በሕፃናትና በወጣቶች መካከል ሊኖር የሚገባውን ትስስርና ተያያዥነት ለመፍጠር እንዲሁም ከእነዚህ የኀብረተሰብ ክፍሎች ጋር ከሚሰሩ አካላት ጋር የሥራ ግንኙነትና ቅንጅት ለመዘርጋት የሚያስችሉ ሁኔታዎች ይመቻቻሉ፣

· የተለያዩ የወጣት ማኀበራት፣ ክበባት፣ ንቅናቄዎች፣ ወዘተ… እንቅስቅሴዎች የሚያስተባብሩና የሚያቀናጁ እንዲሁም ከባለድርሻ አካላት ጋር እንደ አጋር በመስራት የወጣቶችን መብቶችና ጥቅሞች የሚያስከብሩ እና ግዴታቸውን የሚያስፈጽሙ የወጣቶች ም/ቤቶች በፌዴራልና በየክልሎቹ  ይደራጃሉ፣
· በወጣቶች ዙሪያ የሚከናወኑ ሁለገብ ሥራዎች ሁሉን አቀፍ ሆነው ሁለንተናዊ ፋይዳ ማምጣት የሚያስችሉ እንዲሆኑ በወጣቶች፣ የስፖርትና የባህል ሚኒስቴር አስተባባሪነት የፌዴራል መንግስት አስፈፃሚ አካላትን ያካተተ የፌዴራል መንግስት መ/ቤቶች በይነ-ኮሚቴ ይመሰረታል፡፡ በተመሳሳይ ሁኔታ የወጣቶችን ጉዳይ በክልሎች የወጣቶች ጉዳይ ቢሮዎች አስተባባሪነት የክልል መንግስታት ቢሮዎችን ያካተተ የክልል ቢሮዎች በይነ-ኮሚቴ ይመሰረታል፣
· በወጣቶች ዙሪያ የሚንቀሳቀሱ የተለያዩ የሲቪል ማኀበረሰብ ተቋማትና የግሉ ክፍለ-ኢኮኖሚ አጠቃላይ እንቅስቃሴዎችና ጥረቶች ድግግሞሽን በማይፈጥሩበት ሁኔታና ውጤቶች ላይ እንዲመሰረቱ ለማድረግ መንግስታዊ ያልሆኑ አካላት ቅንጅት በፌዴራልና በየክልሎቹ ይመሰረታሉ፣
· የፌዴራል መንግስታዊ መ/ቤቶች በይነ-ኮሚቴ፣ መንግስታዊ ያልሆኑ አካላት ቅንጅት፣ የወጣቶች ም/ቤት የክልል ወጣቶች የቅንጅት መድረክ እና የክልል ወጣቶች ቢሮዎች ተወካዮችን የያዘና በወጣቶች፣ የስፖርትና የባህል  ሚኒስቴር አስተባባሪነት የሚመራ ሀገር አቀፍ የወጣቶች ቅንጅት መድረክ በፌዴራል ደረጃ ይቋቋማል፡፡ እንዲሁም የክልል የወጣቶች የቅንጅት መድረክ በተመሳሳይ ሁኔታ በክልሎች ይደራጃሉ፡፡
· የፌዴራልና የክልል የወጣት ቢሮዎች የጋራ መድረክ ይደራጃል፣
ክፍል ሰባት

የመንግስት የወጣቶች የቤተሰብ ኃላፊነቶች እና የሲቪል 

ማኀበረሰብ ተቋማት ሚና
ወጣቶች በፖለቲካዊ፣ ኢኮኖሚያዊ፣ ማኀበራዊና ባህላዊ ልማት የሚኖራቸው ሚና በቀላሉ የሚገመት ባለመሆኑ ትኩስና አፍላ ጉልበታቸው ሳይባክን የፈጠራ ችሎታቸውንና ዕውቀታቸውን በስራ ላይ አውለው ራሳቸውንና ሕብረተሰቡን መጥቀም የሚችሉት ወጣቶች ራሳቸው፣ ቤተሰብ፣ ኀብረተሰቡና መንግስት ሊሰጧቸው የሚገባቸውን ድጋፎች አቅም በፈቀደ መጠን የማሟላት፣ ኃላፊነታቸውንና ግዴታቸውን በሚገባ ሲወጡ መሆኑ ይታመናል፡፡ በወጣቶችም በኩል ለዕድገታቸው አስፈላጊውን ሁሉ የማግኘት መብት ያላቸው ሲሆን በአንፃሩም ለሚፈጽሟቸው ተግባራት ሁሉ ኃላፊነቶች አለባቸው፡፡ ስለሆነም ወጣቶች ኃላፊነታቸውን ጠንቅቀው እንዲያውቁ፣ ሌሎችም የኀብረተሰቡ አካላት ይህን ፖሊሲ በማስፈፀም ረገድ ያላቸው ኃላፊነቶች እንደሚከተለው ተቀምጠዋል፡፡

7.1. የመንግስት ኃላፊነት፡-
· መንግስት የፖሊሲውን አፈፃፀም የመምራት፣ የማስተባበር፣ የማቀናጀት እና የማስፈፀም አቅም የማጎልበት ኃላፊነት ይኖረዋል፡፡

7.2. የወጣቶች ኃላፊነት፡-
· ለህገ-መንግስቱ ታማኝ መሆን፣

· በአገር ልማትና በዴሞክራሲ ሥርአት ግንባታ በብቃት መሳተፍ፣

· ዴሞክራሲያዊ አስተሳሰብና ባህል ማጎልበት፣

· ራስን ለስራና ለኀላፊነት ማብዋት፣

· ሥነ-ምግባር ያለዉና ሥራ ወዳድ ዜጋ መሆን፣

7.3. የቤተሰብ ኃላፊነት፡-
ቤተሰብ በግምባር ቀደም ማኀበራዊ ተቋምነቱ ወጣቶች ጤናቸው ተጠብቆ፣ በሥነ-ምግባር ታንጸው፣ የሀገር ፍቅር ተላብሰው እንዲያድጉና አምራች ዜጋ እንዲሆኑ በማድረግ በኩል ተገቢውን ምክር፣ እንክብካቤና ድጋፍ የማድረግ ኃላፊነት አለበት፣

7.4. የሲቪል ማኀበረሰብ ሚና፡-
ሲቪል ማኀበረሰብ ለሀገራችን ወጣቶች ሁለንተናዊ ዕድገት መንግስት ያወጣቸውን ፖሊሲዎችና ስትራቴጂዎች የትኩረት አቅጣጫዎቻቸው በማድረግ ወጣቶች በራስ ተነሳሽነት በግል፣ በቡድን ወይም በማህበር የሚያደርጓቸውን ልማታዊ ተሳትፎዎች በማጠናከር፣ ፍትሐዊ ተጠቃሚነታቸውን ለማረጋገጥ የሚያግዙ የተለያዩ የአቅም ግንባታ ተግባራትን የማከናወን ሚና ይኖራቸዋል፡፡

ክፍል ስምንት

ልዩ ልዩ ጉዳዮች

